
Om denne boka

Det starta med ein raud bruskork. Ein einsleg raud skrukork av plast. Ein liten fargeflekk som skar gjennom det gråskodda landskapet. Korken låg på det svarte berget. Hadde ikkje den raude flekken fanga blikket hennar, hadde Tone Tarud neppe sett den døde kvinna. Fargeflekken drog henne til seg. Eit par steg � så oppdaga ho at det låg noko i den breie bergkløfta nokre meter nedanfor. Ei nysgjerrig undring førte henne nærmare. Heilt til ho såg kva det var.

På ein skogstur finn journalist Tone Tarud eit kvinnelik. Kvinna er drepen. Tarud og den drepne har ein ting felles, dei har begge søkt partnar gjennom Internett. Etter kvart får Tarud kjensla av at nokon også er ute etter henne. Er det den same mannen, eller har det samanheng med jobben hennar? Ho arbeider med ein radiodokumentar der ho intervjuar pårørande til menneske dømde for mord. Er det ein av mordarane som misliker at ho blandar seg inn?

Mesnaelva, tysdag 16. oktober 2001
kl. 12.35

Det starta med ein raud bruskork. Ein einsleg raud skrukork av plast. Ein liten fargeflekk som skar gjennom det gråskodda landskapet. Korken låg på det svarte berget. Hadde ikkje den raude flekken fanga blikket hennar, ville Tone Tarud neppe sett den døde kvinna.

Fargeflekken drog henne til seg. Eit par steg – så oppdaga ho at det låg noko i den breie bergkløfta nokre meter nedanfor. Ei nysgjerrig undring førte henne nærmare. Heilt til ho såg kva det var. Eller – først forstod ho ikkje kva ho såg. Derfor gjekk det nokre sekund før ho reagerte.

Kvinna hadde blondt halvlangt hår og låg med ansiktet ned. Plutseleg fekk Tone Tarud ei aning av at det var noko kjent med henne. Jakka var av mørkt, kraftig stoff. Ull, kanskje. Også buksene var mørke. Den eine armen var skjult under kroppen, den andre låg vridd framover. Midt i det lyse håret var ein flekk med same farge som bruskorken. Kanskje litt mørkare. Og større. Raudt, friskt blod.

Tone tok sakte inn over seg det ho såg. Prøvde å finne ei logisk forklaring. Den underlege stillinga. Blodet som klistra seg til håret bak. Kvinna måtte ha snubla og ramla ned i kløfta. To meter nedanfor stupte berget rett ned. Det hadde vore lettare å forstå om kvinna hadde falle ned der.

Tone Tarud greip etter mobiltelefonen i lomma. Kva var nummeret til politiet? 110? 112? 113? Kvifor hadde ho aldri lært seg det? tenkte ho fortvila. Fingrane streva med å trykke på tastane. Ho prøvde 110. Og kom til brannvakta. Riktig nummer var 112. Stemma var like vanskeleg å få kontroll over som fingrane da ho presenterte seg for politimannen i andre enden. Før ho heilt var klar over kva ho gjorde, hadde ho lovt å halde seg på staden til politiet kom. Ho angra med det same.

Her kunne ho ikkje vera eit sekund lenger! Ho ville ned til byen og den trygge folkemengda. Her var ho heilt åleine … eller? Det raude blodet i håret. Kanskje sat det nettopp nå nokon og studerte henne gjennom skoddesløret, frå ein gøymestad i skogen? Det snørte seg i bringa. Skulle ho slå nummeret på nytt og seia at ho ikkje hadde tid? Pliktkjensla vann som alltid. Men det var også noko anna: nysgjerrig spenning. Ho kunne ikkje nekte for det. Kva var det som hadde skjedd?

Midt på berget ville ho ikkje stå. Ho trekte seg tilbake. Nærmare stigen. Her fann ho ein sitjeplass som gav bra utsyn, samtidig som ho kjende seg meir skjult. Ei rå kulde blanda seg med redselen og spenninga.

Kople ut tankane. Eller vri dei over på andre ting. På kvelden. Stemnemøtet med ein ny mann. På dagen i dag, som hadde starta så bra. Klokka 7.30 hadde ho kome seg opp og kjent noko som likna på livslyst. Lyst på dagen. Lyst til å stå på. Så var ho kanskje endeleg på veg ut av det tunge myrlendet ho hadde trakka i altfor lenge. Ikkje eingong synet av den tjukke skodda som kvelte landskapet, hadde tatt motet frå henne. Ho hadde ein plan for dagen. Den starta med at ho skulle gå til Lillehammer. Heilt frå heimen i Mesnali. Det hadde ho gjort berre ein gong etter at ho flytta til den avsidesliggjande grenda for godt og vel fem år sidan.

Nå sat ho her i skogen og fraus. Bilda kom tilbake og rykte henne på plass. Raudt blod i lyst hår. Gult lauv på svart berg. Bruskorken. Ho sat og passa på eit lik. Hjartet gjorde eit lite hopp ved tanken på det som låg i bergkløfta tjue meter unna. Kven var denne kvinna?

Skulle ho likevel ringje politiet og seia at ho måtte gå? Det var rått i bakken, og ho sat vondt. Ho torde ikkje å røre seg. Ordet myrda slo ned i henne. Eigentleg hadde det vore der frå det sekundet ho såg liket. Men nå kom det nærmare, vart meir påtrengjande. Var kvinna drepen? Eller var det fantasien som lét seg påverke av programarbeidet ho var midt inne i? Morda ho skulle laga radioprogram om.

Det verka heilt stille, sjølv om øyrene tok inn sus frå både elva og skogen. Dersom det var andre i nærleiken, ville ho kanskje ikkje oppdaga det før han var tett innpå. Kvar vart det av politiet? Det var ikkje teikn til liv på den delen av stigen ho hadde oversikt over. Klokka viste 13.02. Tjue minutt hadde gått sidan ho ringde. Tok det så lang tid å køyre frå politistasjonen, parkere og gå frå bilvegen og opp hit? 13.02. Måtte ho vente særleg mykje lenger, kom ho for seint til intervjuavtalen.

Eine foten var i ferd med å sovne. Ho måtte reise på seg. Skifte stilling. Med det same ho kom seg opp på to, knaka det i buskene eit par meter unna. Redsla tok makta frå henne, og fekk henne til å sige saman. Var det ikkje noko som rørte på seg litt lenger nede? Berre eit lite glimt, så var det borte.

Ein fugl flaug opp, like skremt som ho. Så var det vel det ho hadde høyrt. Ho måtte bryte angsten for lydar ved å laga lydar sjølv. Ho måtte finne nokon å ringje til, for å snakke. Mobiltelefonen låg klar i handa da eit eller anna dukka fram mellom trea. Redsla kom over henne att, før ho skjønte at det var politiet som endeleg kom. Naturlegvis. To svarte uniformer kom nærmare, steg for steg. Kroppen var stiv da ho reiste seg for å gå til møtes med dei.

«Høistad.» «Ruud.» Dei to politimennene presenterte seg. Begge hadde varme hender. Tone sa namnet sitt, slik ho også hadde gjort i telefonen, og peikte ut funnstaden for dei. Sjølv heldt ho seg litt på avstand. Men ikkje meir enn at ho hadde overblikk. Når ho først var her, ville ho få med seg resten. Dessutan visste ho at dei kom til å be henne vente litt, for å spørja om ho hadde fleire opplysningar.

Etter ein rask sjekk av liket, tok den eine fram telefonen sin. Den andre kom gåande tilbake til Tone. «Er det nokon du kjenner?» spurde han.

«Meiner du …?» Ho nikka i retning den døde kvinna. Så svarte ho nei.

«Du ringde oss klokka 12.40. Når oppdaga du henne?»

«Like før … naturlegvis.» Kunne det vera nokon tvil om det?

«Om lag 12.35, altså?» Han noterte på ei lita blokk utan å sjå på Tone. Håret hans var småkrølla og tett og starta eit stykke oppe på toppen. Ansiktet var rundt, med ein nase som var litt flattrykt. Kroppen var middels stor. Og tett. Han var ung, neppe over tretti. «Kva gjorde du her?» spurde han.

«Eg er på veg … til byen.» Ho stotra litt.

«Til byen? Frå?»

«Frå Mesnali. Der eg bur.»

«Og så går du?» Han spurde som om det var rart. Nesten mistenkjeleg. Så la han til: «Det er eit godt stykke, det.»

«Eg hadde godt av ein tur.»

«Korleis fann du henne?» ville han vita.

Tone prøvde å forklare at ho hadde gått bort frå stigen, ut på berget, kanskje for å få utsyn og ta ein pause. Plutseleg hadde ho stått framfor den livlause kroppen. Ho nemnte den raude bruskorken også i forklaringa si.

Politimannen noterte eit par stikkord. «Den tida du har sete her og venta,» sa han, «har du sett eller snakka med nokon?»

«Ingenting,» svarte ho.

«Vi vil gjerne ta ein nærmare prat med deg, litt seinare,» sa krølltoppen og smette notatblokka i ei brystlomme. Han såg på klokka. «Kan du koma på politistasjonen om … la oss seia klokka to?»

«Greitt,» sa Tone og vart ståande. «Er ho … har ho falle?» spurde ho medan ho fekk den vesle tursekken på ryggen. Ho kjende seg fortent til å vita kva dei tenkte.

«Det er det for tidleg å seia ennå,» sa han avvisande. «Ho må undersøkjast nærmare,» la han til. Som for å rette opp att den avvisande tonen. «Ambulansen er på veg. Men det er litt kronglete å ta seg fram hit. Dei må bera båra beinvegen gjennom skogen.» Han gjekk bort for å snakke med kollegaen att.

Tone nølte og vart ståande litt til. Ho visste ikkje kva ho venta på. Ingenting, eigentleg. Men ho kom seg liksom ikkje av flekken.

Ruud kom bort til henne att. «Går det bra med deg?» spurde han. Omsorgsfullt. «Vil du vente og dra saman med oss nedover?» Augene hans var brune, såg ho.

«Det er ikkje lange biten att,» svarte ho. «Så dersom det ikkje er noko meir?»

«Treng du nokon å snakke med?»

Det var nettopp det ho trong. «Eg tar kontakt med venner,» sa ho.

«Sei frå om du treng hjelp frå helsepersonell.»

Ho takka høfleg for det og tok nokre steg bort frå berget. Så begynte ho å traske sakte nedover stigen. Både frosten og redselen hadde sett seg i kroppen, ho klarte ikkje å gå det av seg. Føtene begynte å småspringe og stoppa ikkje før ho var ved Birkebeineren. Der ho ein gong i barndommen hadde budd på ungdomsherberge. Politibilen stod parkert på plassen, saman med fleire andre bilar. Ingen menneske, så vidt ho kunne sjå. Handa i lomma greip mobilen. På tide å ringje nokon. Men kven? Den første tanken streifa Emma, dottera. Men henne kunne ho ikkje ringje, Emma ville berre bli engsteleg. Heller ei venninne. Ho hadde flaks og fekk tak i Mette Hermansen. Mette budde i byen og kunne møte Tone etter arbeidstid. Så ringde ho for å avlyse intervjuavtalen som ho likevel var for seint ute til.

Skodda viste ikkje teikn til å lette. Snarare tvert imot. Ho snørte seg heller tettare rundt henne. Tone gjekk vidare i vanleg tempo. Ho kunne rekke eit kafébesøk før ho skulle møte hos politiet. Plutseleg skvatt ho til att. Eit eller anna rørte på seg ved badedammen. Det var vanskeleg å sjå gjennom den grå grauten. Men det var eit menneske. Ho kjende seg utilpass. Føtene stoppa opp. Hadde personen som stod der, tenkt å hoppe uti? Det var vel ikkje særleg mykje vatn i bassenget på denne tida. Det var vanskeleg å få noko inntrykk av den mørke skapnaden. Mest sannsynleg var det ein mann. Så bøygde han seg ned. Kva var det han gjorde?

Nei, her kunne ho ikkje stå lenger. Hadde hendinga litt tidlegare gjort alle menneske mystiske? Ho sette opp tempoet til ho nærma seg sentrum. Først nå slo det henne at ho burde ringje distriktskontoret til NRK og tipse. Som NRK-medarbeidar kjende ho plikt til å gjera det. Dessutan kunne kanskje nyheitsjournalistane lettare få greie på kva som hadde skjedd. Eit mistenkjeleg dødsfall, kalla ho det.


Lillehammer politistasjon,
tysdag kl. 14.15

Tone Tarud var eit sentralt vitne. Viktig informant. Nå sat ho overfor den same politimannen som ho hadde snakka med oppe ved elva. Han som kalla seg Ruud.

«Vi vil gjerne at du gjev oss ei detaljert forklaring på det som skjedde,» sa han. «Både før og etter at du fann kvinna. Ting du såg, høyrde … Møtte du nokon?»

Spørsmålet var som venta, ho hadde brukt den siste timen til å tenkje over det. Ja, ho hadde møtt eit par personar på turen. Den eine var ein mann i rask gange som ho møtte … det kunne vera eit kvarters tid før ho fann kvinna. Første tanken som slo henne, var at det var ein trimmar. Den andre personen hadde ho møtt enda tidlegare. Eller rettare – ho hadde sett han. Ja, også det var ein mann. Tone hadde til og med vorte litt skremt med det same. Han rusla rundt utanfor ei av hyttene langs stigen. Plutseleg dukka han opp i skodda. Det var derfor ho hadde vorte skremt og sett opp farten. Når ho tenkte nøyare etter, trudde ho at han bar på noko. Tone forklarte seg så godt og detaljert ho kunne. Ho nemnte personen ved badedammen også, for å vera sikker på at ho fekk med alt.

«Signalement?»

Det var vanskelegare. Mannen ho hadde møtt sist, gjekk i lette turklede, mørke, trudde ho. Blondt, kort hår, kanskje ikkje så mykje hår. Ikkje spesielt høg, ikkje spesielt kort. Midten av førtiåra, tippa ho. Saka var den at ho ikkje hadde sett så nøye på han. Når ho møtte menneske på tur, gjorde ho ein av to ting: Såg dei inn i augene og sa kanskje til og med «hei». Eller så såg ho ned eller bort, som om ho knapt hadde oppdaga dei. I dag hadde ho valt den siste varianten. Faktisk hadde ho stoppa og stod og rota i sekken etter ei vassflaske da han passerte. Mannen utanfor hytta var enda vanskelegare å seia noko om. Han kunne ha vore i femtiåra, middels høg han også, trudde ho. Men det kunne vore den gråe, tjukke jakka som gjorde at han såg eldre og tyngre ut enn han var.

«Og du er sikker på at du ikkje har sett kvinna før?» spurde Ruud. Blikket hans heldt henne fast i nokre sekund.

«Ho låg jo med ansiktet ned,» forklarte Tone. «Derfor er det ikkje så godt å vita.»

Ruud gjorde nokre raske trykk på PC-tastaturet sitt. «Vi har fått lagt inn eit par bilde,» sa han. Han vrei litt på skjermen, men ho måtte likevel gå over på hans side for å sjå.

Eit fargebilde fylte store delar av ruta. Ansiktet var bleikt, gulkvitt, huda var glatt, auga attlatne. Munnen var halvopen, overlippa var kraftig opphovna på eine sida. På høgre sida av panna var det eit stort, ope, blodig sår. Det blonde håret var flokete.

Tone hadde sett berre ein død person tidlegare, for tjue år sidan. Det var bestefaren, ein åttiåring som låg fredfullt i kista si. Dette var noko anna. Ei blanding av kjensler velta opp i henne. Kvinna på bildet var innhenta av ein meir dramatisk død, ingen tvil om det. Tone fekk på nytt eit inntrykk av at det var noko kjent med henne. Sterkare denne gongen. Samtidig var ho sikker på at ho ikkje kjende henne. Da ville ho ha visst det, sjølv om døden hadde forandra ansiktet. Det kunne likevel vera ei ho hadde møtt, eller sett i byen.

Ho sette seg tilbake i stolen. «Fekk ho såra da ho fall?» spurde ho, og prøvde å skjule at ho fiska etter opplysningar.

«Det er vel ikkje så usannsynleg,» svarte han, før han la til: «Når det gjeld dødsårsaka, har vi ikkje fått stadfesta den ennå. Så vi er lite glade for spekulasjonar.» Det siste vart sagt i ein myndig tone.

Tone ville ikkje gje seg så fort. «Men såret i bakhovudet?» spurde ho.

«Som sagt, vi veit ikkje nok ennå.»

«Men de etterforskar dødsfallet?»

«Vi må jo fastslå dødsårsaka.»

«Vurderer de det som mistenkjeleg?» prøvde Tone seg.

«Du er jo journalist, så det er best å vera forsiktig med kva vi seier,» sa han og prøvde seg med eit lite smil i alvoret. «Det er for tidleg å gå ut med noko som helst til media. Dei har alt hengt seg på oss. Ein NRK-journalist var på tråden før vi var tilbake frå åstaden. Dei hadde fått eit tips,» la han tørt til. Ingen tvil om kven han mistenkte som tipsar.

«Men det er jo berre eit spørsmål om tid før de sjølv må gå ut med det,» innvende Tone.

«Det er berre så forbaska dumt å kaste bort tida på pågåande journalistar når vi står med hendene fulle. Og det einaste vi kan seia, er at vi ikkje kan seia noko. Etter å ha terpa på det same svaret hundre gonger får du lyst til å slengje på røret.»

Tone valde ikkje å seia meir om den saka.

«Har du funne nokon å snakke med,» sa Ruud, mildare i tonen.

«Eg skal møte ei venninne,» svarte ho.

Mette Hermansen og Tone Tarud hadde vore venninner på vidaregåande. Etter artium begynte dei også på lærarskolen saman. Men midt i løpet klarte Tone å bli gravid med ein studiekamerat. Det resulterte i kjapt giftarmål, dottera Emma og deretter kjapp skilsmisse. Ho kom seg inn på journalisthøgskolen og fekk jobb i NRK. Dei tidlegare venninnene miste etter kvart kontakten. Men for eit par år sidan hadde dei tilfeldigvis støytt på kvarandre i Lillehammer. Det viste seg at Mette arbeidde som lærar i byen.

Tone fann Mette på kafeen i Storgata som avtalt. Med ein kopp svart kaffi og ein røyk. Som vanleg. Det var problemet med henne, at ho alltid skulle røykje og måtte sitja i røykjeavdelinga. Tone la frå seg jakka på stolen og gjekk til disken for å kjøpe ein caffelatte.

«Veit du at det er den feitaste kaffitypen du kan kjøpe?» sa Mette oppmuntrande da Tone kom tilbake. «Veldig mykje H-mjølk. Eg hadde ikkje tenkt over det før eg las om det.»

«Det finst vel farlegare ting enn nokre ekstra kaloriar,» sa Tone. «Sjølv har eg verre ting å tenkje på akkurat nå.»

«Ja?» sa Mette Hermansen og gav klarsignal. «Du sa i telefonen at du hadde opplevd noko dramatisk?»

Tone såg seg rundt, lente seg over bordet og kviskra: «Eg har funne eit lik. Eg gjekk tur langs elva frå Mesnali til byen. Plutseleg oppdaga eg at det låg ei død kvinne i ein bergsprekk eit lite stykke oppi her.»

Mette vart sitjande og måpe. «Var det ei ulykke, eller?» Ho tende seg ein ny sigarett.

«Dødsårsaka er uviss. Ho hadde eit stort sår i bakhovudet.» Bildet kom tilbake. Tone kjende plutseleg at ho kunne hatt godt av ein røyk, ho også. Utan å spørja forsynte ho seg frå pakka til Mette. Det var lenge sidan sist.

«Jøss,» sa Mette.

«Eg må roe nervane,» forklarte Tone. «Er det greitt?»

«Ver så god,» sa Mette raust. «Men eg ventar på å høyre meir om kva som skjedde.»

«Eg ringde naturlegvis politiet,» sa Tone og tok eit drag. Inhalerte skikkeleg.

«Kva sa politiet?»

«Dei ville vita alt, om eg hadde sett nokon, kjenneteikn … På politistasjonen fekk eg sjå bilde av ansiktet …» Ho tok eit nytt trekk av sigaretten. Men det roa ikkje nervane. Tvert imot, kroppen vart meir uroleg. Ein kvalme var på veg. Ho sløkte sigaretten og tok ein slurk av kaffien, men det gjorde ikkje saka betre. Kanskje måtte ho spy. Ho leitte seg fram til toalettet. Kvalmen murra, men ingenting kom opp.

«Ein blir litt rar etter ei slik oppleving,» sa Tone da ho kom tilbake til bordet.

«Ja, naturlegvis. Du må da bli heilt slått ut,» sa Mette forståingsfullt. Så såg ho på klokka og avslørte at ho også begynte å tenkje på andre ting. «Eg skal på trening om ein halvtime. Bli med, da, vel, så får du det kanskje litt på avstand.»

Tone hadde ikkje det minste lyst til å trene, men ho hadde heller ikkje lyst til å bli overlatt til seg sjølv. Det var tre timar til stemnemøtet. Dersom ho ikkje skulle trekkje seg, det fekk ho bruke tida til å vurdere. I mellomtida kunne ho like gjerne bli med Mette.

I bilen nedover til Strandtorget fortalde Tone om opplegget for kvelden. At ho skulle møte ein mann ho aldri hadde sett før. Blind date. Ein ho hadde vorte kjend med gjennom Internett.

«Du liker å leva spennande,» sa Mette og speida rundt etter ein ledig parkeringsplass.

«Eg planlegg eit radioprogram om folk som skaffar seg partnar gjennom nettet,» forklarte Tone. Det var i alle fall ein del av sanninga. «Men eg veit ikkje om eg orkar eit stemnemøte etter opplevinga i dag,» la ho til.

Dei rusla side om side mot bygget som ein gong hadde vore ein stor industriarbeidsplass. Tone bad om prøvetime. Ho hadde vore slapp med treninga siste året. Etter jul sa ho derfor opp medlemskapen sin.

Først da ho stod inne i treningssalen og timen så vidt var i gang, forstod ho at det var ein toar-time. For folk som var godt trente. Rundt henne i salen hoppa og sveitta og kosa dei seg. Berre jenter. Tone hadde det ikkje moro. Det verste var kombinasjonane og synkronisering av armar og bein som ikkje ville halde følgje. Heller ikkje tankane ville vera med. Dei ville opp i skogen og sjå på liket. Opplevinga sleppte ikkje taket. Etter ein halvtime forlét ho salen. Ho kjende seg motlaus, i dårleg form og litt for tjukk. Det einaste ho kunne trøyste seg med, var badstua.

Ho skvetta så mykje vatn på omnen at varmen nesten ikkje var til å halde ut. Medan ho sat og kjende at sveitten pipla ut frå alle porer i kroppen, bestemte ho seg for å stille opp på stemnemøtet.


Rica hotell, tysdag kl. 19.10

Han skulle sitja i baren. Det var avtalen. Tone kom ti minutt over tida, så han burde vera på plass. Ho stoppa ved døropninga, for å kunne speide litt. Truleg sat han og heldt auge med henne. Såg nølinga, vurderte henne, tenkte: Ho der må det vera, det stemmer med kjenneteikna. Lyst hår, vanleg kroppsfasong, normal høgd, svart bukse med litt sleng, svart kort skinnjakke. Ho hadde forklart kva ho ville ha på seg.

Det sat berre åtte-ti personar i den vesle baren, og blikket hennar fanga raskt opp ein mann som retta eit par fingrar i vêret. Her er eg. Kom over hit. Tone gjekk med sakte steg over golvet, og prøvde å venja seg til synet av han som sat der. Registrere og godkjenne. Prøve å finne den delen av han som ho så vidt hadde lært å kjenne.

Førsteinntrykket var skuffande. Det var ikkje til å koma utanom. Han stemte ikkje med bildet ho hadde skapt inni seg gjennom e-postbreva.

«Håkon Arfoss.» Han reiste seg og gav henne handa.

«Tone Tarud.» Ho smilte imøtekomande. Dei måtte vera opne og positive. Gje kvarandre ein sjanse. Slik var dei uskrivne reglane. Nå skulle dei bli kjende og finne ut om dei kunne trivast saman, meir forpliktande var det ikkje.

«Kva vil du ha å drikke?» Han vart ståande og vente på svar.

«Eit glas raudvin,» sa ho raskt. Ho ville ikkje verka nølande. Heller kvikk og sikker.

Med eit par handrørsler gav han teikn om at ho kunne setja seg medan han ordna med drikke. Tone følgde han med augene. Det var hennar tur til å studere han litt på avstand. Det første ho hadde lagt merke til, var at det blonde håret han hadde skrive om, var langt tynnare enn ho hadde tenkt. Beina var korte, og han var kanskje litt hjulbeint. Men kvifor starte med å finne alle feila? Han var høfleg, vennleg, ein mann som møtte blikket. Frå e-postbreva visste ho at dei hadde ein del felles interesser. Det var han som hadde tatt kontakt etter å ha lese profilen hennar.

Nettvenn-aktiviteten hadde starta med ein programidé. Ho ville laga reportasjar om ulike måtar som einslege søkte partnar på. Ein metode var å bruke Internett. Ho fann fram til ei nettvenn-side, logga seg inn og la inn sin eigen profil. Og var innanfor. Før ho visste ordet av det, rasa det inn e-postar frå ukjende menn. Kvifor ikkje gå litt vidare? tenkte ho. Møte ein mann eller to, sjå kva som skjer.

Ein av dei hadde ho nå stemnemøte med. I e-postbreva hadde ho køyrt offensivt ut og sagt at ho likte å utfordre livet. At ho var interessert i å prøve fjellklatring, brevandring og rafting, men at ho ikkje hadde nokon å drive slik sport saman med. Han hadde svart at han gjerne ville. I løpet av kvelden skulle det vise seg kor tøffe dei eigentleg var.

Håkon Arfoss snudde seg bort frå bardisken og kom mot henne med vinglaset i handa. Tone streva med å få tankane på den døde kvinna ut av hovudet. Ho kunne ikkje snakke om henne nå, ikkje til ein framand. Lokalnyheitene klokka 18 hadde meldt at politiet hadde sperra av eit område der kvinna vart funnen. Det kunne ikkje tolkast på annan måte enn at det var noko mistenkjeleg. Kanskje kunne ho likevel nemne hendinga dersom det fall naturleg. Ho kunne seia at ho tilfeldigvis hadde høyrt om saka i radioen.

«Skål for møtet vårt, da!» Tone heva vinglaset. Vinen var sur. Billig type, tenkte ho.

Han svarte med å løfte pilsglaset han alt hadde drukke halvparten av. «Synest du situasjonen er rar?» spurde han.

«Naturlegvis er han litt rar,» sa Tone og møtte det faste blikket hans. Augene såg grå ut, men barlyset var ikkje heilt til å stole på. «Veldig rar,» la ho til og prøvde seg med noko som likna på latter.

«Har du møtt mange?» spurde han rett på sak. Det hadde dei ikkje nemnt i breva.

Like greitt å vera ærleg, tenkte ho og sa: «Tre–fire.»

«Tre eller fire?»

«Fire med deg. Og du?» spurde ho raskt tilbake.

«Tjue–tretti.» Han lo. Det gjorde ikkje Tone. «Det var kanskje ei overdriving,» la han til og prøvde seg med eit smil. Tennene hans var rette og pene. «Om lag som deg. Fire–fem, kanskje.»

«Kor lenge har du drive med det?»

«Snart eit halvt år. Utan å ha funne den rette.» Det var ikkje godt å vita om han prøvde å vera humoristisk eller seriøs. «Men eg lever stadig i håpet. Og du?»

Og ho? Kva skulle ho svara på det? Ho hadde ikkje fortalt om programplanane. «Eit par har eg framleis litt e-postkontakt med,» sa ho unnvikande. «Ikkje meir enn det.» Tone hadde ikkje lyst til å snakke om dei andre. Dei tilhøyrde det private rommet. «Du har vel i det minste fått venner å gå på tur med?»

«Jo da, det har vorte eit par turar,» sa han utan begeistring. Kanskje hadde det ikkje vore nokon suksess? Det slo henne at han neppe var nokon tøff fjellklatrar. At han berre var stor i kjeften, som ho sjølv hadde vore. Alt verka så greitt framfor PC-en.

Mobiltelefonen i handveska avbraut den haltande samtalen. Det var lokalradioen. Tone unnskyldte seg og gjekk utanfor. NRK-medarbeidaren ville ha henne med på direkten i morgonsendinga. Sidan det var Tone som hadde funne liket, skulle ho fortelja alle lyttarane om opplevinga.

«Veit du noko meir, sidan de skal ta det opp på radioen?» spurde Tone, utan å seia ja eller nei til å vera med.

«Dødsfallet blir etterforska som mistenkjeleg,» sa journalisten. «Politiet har nettopp stadfesta det.»

Det svimla for Tone, ho måtte lene seg til veggen bak. Det var jo dette ho hadde trudd heile tida, men å få høyre det i klare ordelag var noko anna.

«Hallo, er du der?»

«Eg vart litt slått ut,» fekk Tone fram. Akkurat nå kjende ho ingen trong til å snakke om opplevinga i radioen. Ho måtte tenkje på det, sa ho. «Dessutan kan eg neppe i morgon tidleg,» la ho til.

Det siste var å gje frå seg eine veslefingeren. «Vi kan gjera eit opptak nå,» sa journalisten ivrig.

«Akkurat nå sit eg opptatt i ein forretningsmiddag,» fann Tone på, i mangel på noko betre. Det var heilt tåpeleg, ho hadde aldri vore på forretningsmiddag. Men av erfaring visste ho at det ikkje nytta å argumentere med at ho var i tvil.

«Det måtte vera ei forferdeleg oppleving,» lokka journalistdama, full av forståing.

«Eg fekk jo nærmast sjokk,» sa Tone, glad for å få snakke om det. «Eg var jo berre på skogstur … og plutseleg står eg framfor eit lik.» Før ho visste ordet av det, var Tone i gang med ei lengre utgreiing.

«Du fortel veldig levande om det,» sa journalisten, etter at dei hadde snakka saman i fleire minutt. «Kan du ikkje berre gjenta det i eit opptak … det tar ikkje lang tid.»

«Dessverre,» sa Tone bestemt. Ho måtte sortere inntrykka før ho plapra i veg i radioen. «Eg ringjer deg heller opp att når eg er ferdig. Dersom det ikkje blir for seint.»

«Kva var førsteinntrykket da du såg meg i kveld?» spurde han da dei seinare sat inne i restauranten og venta på middagen.

«Eg veit ikkje,» sa ho, men fann ut at ho like godt kunne vera ærleg: «At du ikkje likna på bildet eg hadde laga meg i hovudet.»

«Hadde du venta å finne ein Robert Redford-type?» spurde han og smilte.

«Heller Brad Pitt,» sa ho kjapt, og kjende seg betre til pass. Nå kunne ho sjå at han ikkje var heilt utan sjarm. «Og du? Hadde du håpa å finne ei Julia Roberts?»

«Bom. Ho er ikkje min type,» svarte han. «Men eg må innrømme at eg hadde tenkt meg deg … litt annleis.»

«Ja vel? Mørk og mystisk?»

Han lo att. «Eg visste at du var lys, det har du fortalt. Men ut frå det du skreiv om interessa for risikosport og utfordringar, så hadde eg førestelt meg at du var … mindre feminin, kanskje. Men for all del …» han løfta glaset for å skåle, «feminine blondiner er mine favorittar.» Han verka sjølvsikker, meir sjølvsikker enn det ho først hadde fått inntrykk av.

«Dumme blondiner?» glapp det ut av henne.

«Tvert imot. Blondiner kan vera blant dei skarpaste og farlegaste,» sa han og blunka. «Når det gjeld deg, så trur eg du er ei kvinne med varierte erfaringar. Som kanskje skjuler noko, eit eller anna du ikkje vil fortelja.»

Tone kjende seg ein tanke interessant. Det var like før ho plumpa ut med sjokkopplevinga frå skogen. Samtalen med journalisten surra i hovudet. Politiet etterforska saka som mistenkjeleg. Drap? Ho greip glaset sitt, prøvde å finne på noko å seia som handla om heilt andre ting. «Eg sit og tenkjer på eit program eg arbeider med,» sa ho.

«Apropos det … har programmet ditt frå dansetreffen for einslege gått?»

«Det skal gå fredag.»

«Skal prøve å få med meg det,» sa han oppmuntrande. «Du har ein spennande jobb.»

«Og du?» sa ho. «Opplever ikkje du også arbeidet ditt som spennande?» Han hadde fortalt at han jobba i eit datafirma. Så vidt ho hugsa, var det han som hadde starta det. «Innan data skjer det jo veldig mykje heile tida?» Glupare spørsmål klarte ho ikkje å få til på det temaet.

Servitøren kom med maten, samtalen stilna, og tankane hennar flaut av stad att. Til radiointervjuet neste morgon. Skulle ho seia ja? Det var hennar historie, hennar oppleving, derfor var det naturleg om ho fortalde om det. Slike augevitneskildringar var god radio. Formuleringane glei lett gjennom hovudet. Ho ville nemne bruskorken. Dramatisere. Seia at mistanken om noko kriminelt var der med det same. Eller var det å gå vel langt?

«Eg hadde ein fin skogstur i dag,» sa Håkon Arfoss da dei seint på kvelden sat inne i baren att. Han såg spent på Tone. «Eg kom tidleg til byen og tok ein trimtur på formiddagen.»

Kvifor kom han med den opplysninga? Kunne Arfoss vera turmannen ho hadde møtt? Tanken slo henne så plutseleg at ho sølte vin på bordet. Ho fekk ikkje fram eit ord. Det stemte berre så altfor godt. Nå syntest ho at ho kjende han att også.

«Apropos tur,» sa han og sleppte henne ikkje med blikket. Var augene blå eller grå? Tone klarte ikkje å sjå tilbake. «Du sa du var interessert i å lære fjellklatring. Eg tenkte å invitere deg med på første leksjon neste helg.»

Ho snurra på glaset og stirte ned i vinen. «Å?» sa ho åndsfråverande. «Kvar da?» Ho sette frå seg glaset og begynte å rote nedi handveska.

«Til Lom,» svarte han. «Fin klatrefjellvegg.»

«Må ein ikkje ha ein del utstyr til slikt,» sa ho for å vinne tid.

«Det ordnar eg.»

«Kan vi snakke om det etterpå? Eg må ein tur på toalettet,» sa ho og reiste seg.

Kroppen kjendest stiv og gangen unaturleg. På toalettet møtte ho sine eigne forskrekka auger. Ansiktet måtte ha avslørt henne! Ho vart sitjande i fleire minutt på toalettskåla for å tenkje ut ei unnskyldning.

På veg inn att fekk ho høve til å studere han på avstand i nokre sekund. Ho burde ha sett det med ein gong. Arfoss vart meir og meir lik bildet ho hadde av mannen i skogen. Som ho hadde gjeve signalement på til politiet.

«Det var eit hyggeleg tilbod,» sa ho og prøvde med eit lite smil. «Spørsmålet er om det passar. Var det neste helg du foreslo?» Ho opna handveska og fann fram avtaleboka. Helga var blank og ledig. «Det ser dessverre ut til at eg har ein avtale,» sa ho sakte. «Men eg kan jo prøve å få forandra på det.» Ho klappa saman boka og la henne tilbake i veska. «Kan eg ikkje sende nokre ord når eg har undersøkt?»

«Kva med helga etterpå?» følgde han ivrig opp.

«Som sagt, det hadde vore hyggeleg …» sa ho og lurte på korleis ho skulle koma seg ut av situasjonen. Korleis skulle ho finne ut om det var Arfoss ho hadde observert? Skulle ho enkelt og greitt fortelja at dei truleg hadde møtt kvarandre i skogen nokre timar tidlegare? Men kanskje var det nettopp det han prøvde å finne ut, slo det henne. Han kunne ha sett henne, og prøvde nå å finne ut om ho hadde sett han! «Men la meg først undersøkje den første helga … så ser vi …» la ho fomlande til.

Saved by the bell. Mobiltelefonen avbraut. «Unnskyld, eg burde slått han av,» sa ho letta og reiste seg. «Eg går utanfor.»

Det var NRK-journalisten som Tone hadde lovt å ringje tilbake. Ho var klar til å gå heim, og hadde førebudd direktepraten neste morgon. Sidan ho ikkje hadde høyrt noko, rekna ho med at avtalen var grei. «Du blir oppringd litt over sju,» opplyste journalisten freidig.

«Nei, det er ikkje greitt,» protesterte Tone. Ho kunne ikkje bli offentleg involvert i saka nå.

«Kvifor ikkje?»

«Nei … eg har ikkje så lyst til å prate om det. Det var ei ekkel oppleving.»

«Det blir kanskje betre når du får sova på det. Kan du ikkje vente med å bestemme deg til dei ringjer i morgon?»

Tone orka ikkje å seia henne imot. Ho kjende overtalingskunstene til journalistar. Derfor gjekk ho motvillig med på det, og tenkte at neste morgon kunne ingen tvinge henne til å ta telefonen.

Da ho kom inn i baren att, sa Håkon Arfoss at det kanskje var på tide å avslutte kvelden. Tone vart letta, men samtidig overraska. Det hadde verka som han var førebudd på ein sein kveld. Han var kort og avmålt da han sa: «Det er ein dag i morgon også.» Så drakk han ut. «Og du har lengre veg heim enn eg,» sa han. Sjølv skulle han overnatte på hotellet, sidan han budde seks mil unna.

Utanfor døra tok dei kvarandre i hendene og sa takk for nå. Tone heldt maska og sa at det hadde vore hyggeleg, og at ho ville ta kontakt om den datoen.

Det regna i dei haustsvarte gatene da ho rusla mot stasjonen for å få drosje heim. Han hadde ikkje prøvd seg med nokon invitasjon på rommet. Eit godt teikn. Men det forundra henne litt. Spørsmålet som gnog henne på vegen heim, var om Håkon Arfoss heile kvelden hadde vore klar over at dei hadde møtt kvarandre i skogen. Kvifor hadde han i så fall ikkje sagt noko?

